
	ГОВЬ САЙХАН НУТАГ

	 

	“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номоос

	 

	“Цагаан бамбарууш” хэвлэлийн газар 2015 онд цахим хэлбэрт хөрвүүлэв.

Сономын Удвал

	 

	Зохиолч Сономын Удвал Булган аймгийн Дашинчилэн сумын нутаг өрхтэй гэдэг газар 1921 онд малчин ардын гэрт төржээ. 1932 оноос эхлэн нам улс олон нийтийн байгууллагад ажиллаж ирэв. Зөвлөлт Холбоот Улсын Дорно дахиныг судлах дээд сургууль, Зөвлөлт Холбоот Улсын коммунист намын дээд сургууль мөн тус улсад Намын шинэ хүчний дээд сургуулийг тус тус төгсгөжээ.

	1938 оноос уран зохиол сонирхон бичиж энэ завсар «Од гэрэл», «Та бид уулзана», «Анхны арван гурав» зэрэг өгүүллэг туужийн ном хэвлүүлжээ.

	 

	
ГОВЬ САЙХАН НУТАГ (Нийтлэл)

	 

	Говь дотроо Өмнөговь бүр ч сайхан нутаг. Говь гэхлээр хязгааргүй элсэн далай, амьд бодис тогтноход бэрх нутаг мэтээр манай говийг үзээгүй зарим хүн боддог юм. Эрт дээр цагт дэлхий дахин нэрт жуулчид, эрдэмтэд Италийн Марко Поло, Оросын Пржевальский, Потанин, Майский зэрэг монгол нутгаар жуулчилсан хүмүүсийн бичсэн монголын тухай ном зохиолыг уншин судалсан гадаадын хүмүүс монголын говийг тэр л үеийнхээр ойлгодог юм. Гэтэл эрт дээр цагийн говиос одоогийн говь огт өөр болжээ. Говийн амьдрал нь ч хүмүүс нь ч өөр болжээ. Нэгэнт хүн, амьдрал хоёр нь өөр болохоор нутаг нь өөр юм шиг санагддаг.

	Монголын говь бол амьдралгүй цөл газар хязгааргүй элсэн далай биш ээ.

	Шөнийн цагт очиход Өмнөговь аймгийн төв Даланзадгадын гэрэл өндөр уулын бэлд гучаад км-ээс гялалзан дуудсаар байдгийг ажихад гэр гэрлүүд тэнгэрийн ододтой нийлсэн юм шиг харагдана. Зочид буудлын хоёр давхар тохилог байшинд бууж, алжаасан биеэ амраагаад өглөө нь гадаа гарахад цагаан байшингууд нарны гэрэлд нүд гялбуулж Улаанбаатараас 10 дугаар сарын хүйтэнд гарсан хүмүүс гудамжид пальтогүй явмаар дулаан байдаг. Тэгэхэд Алтайн нурууны төгсгөл Гурвансайхан уулын бэлд энэ аймгийн төв 32 жилийн өмнө хэдхэн гэртэй төвлөж байсныг санахад одоо сургууль, харилцаа холбоо, биеийн тамирын танхимын 2-3 давхар барилга, эмнэлгийн газар, музей, соёлын ордон, цэнгэлдэх хүрээлэн зэрэг олон сайхан барилгатай өргөн гудамжтай төв болжээ. Хэрэв дэлгэр зуны цагт бол зочид говь газрын хачин маягийн цэцэг навч сонирхож хайлс, улиас, буйлс, алтан харганат газраар ч явж болно. Харин тэр цэцэг навчийг анхааран сонирхох хэрэгтэй. Зун намрын цагт сайхан анхилам үнэрт шимт ногоогоор тал дүүрдэг билээ. Говийн цэнхэр тэнгэрт тогтсон үүлийг ажиглаарай. Харсаар байтал уул шиг, амьтны дүрс шиг, байшин барилга шиг байснаа хайлж байгаа цас шиг арилна. Хад уул нь ч гэсэн байшин, баримал шиг, янз бүрийн сонин хэлбэртэй байдаг. Бас толь хад гэж сонин хад бий. Толь хадыг «Хатны толь» гэж нутгийнхан нэрлэдэг юм. Өмнөговьд мухарт нь мөд тулахгүй бас өчнөөн хүн суухад багтах агуй ч байдаг.

	Өмнөговийн уул талаар дэлхийд өөр хаана ч үлдээгүй юм уу, их ховордсон ан амьтад тохиолдоно. Аргал угалз, хавтгай, гахай, ирвэс, шилүүс, хулан байдаг. Мөн Гурвансайхан ууланд анчин хүний хорхой хүргэсэн аргал янгир хадны оройгоор харайлдана. Уулын оройд бэлчиж яваа үхэр, сарлаг гэрийн тооноор харагдана. Дэлхийд өөр газраас олдоогүй байгаа үлэг гүрвүүлийн хэлхээ яс Өмнөговийн газар нутагт элбэг байдаг. Түүний дээжийг Улаанбаатар хотод улсын төв музейд тавьжээ. Газрын хөрсөнд нь өөр юу нуугдаж байгааг бүрэн тааж мэдээгүй байна.

	Говийн зэрэглээ бас их сонин үзэгдэл билээ. Эндэхийн зэрэглээ газар газрынхаас сонирхолтой. Говийнхон зэрэглээг морин зэрэглээ, явган зэрэглээ, усан зэрэглээ гэж ялгаж ярина. Говийн зэрэглээ 30-40 жилийн өмнө уул нуруу, бут харганаас өөр торох юмгүй мяралздаг байсан бол одоо энэ нутгийн байшин барилга, машин техник, өсөж үржсэн мал сүрэг, унаа малтай хүнийг дээш нь тэнгэр баганадуулж, хажуу тийш нь хэмжээтэй өсгөх юм уу заримдаа өргөн талыг далай нуур мэт цэлэлзүүлэн үзүүлнэ. Германы нутагт зэрэглээ татдаг нэгэн газрыг Европынхон их сонирхдог гэдэг. Түүнээс дутуугүй болов уу гэмээр байдаг Өмнөговийн хүмүүс, холын зочинд нутаг газрынхаа хөгжлийг үзүүлэх, магтах гэж зочны нүд буусан юм бүхнийг голж байна уу, шилж байна уу гэж ажиглаж байдаг. Хаа газрын улс, өссөн төрсөн нутгийнхаа сайхныг өөрчлөгдөж хувирч байгааг үзүүлэх сэн гэдэг нь зүй билээ.

	Заг мод гэж сайхан түлш бий. Хамгийн илчтэй, ган хайлуулахаас ч буцахгүй түлш билээ. Загаар урлаж юм хийхнээ ч болдог л байх. Загаар хийсэн гаанс Америкт нэлээд үнэтэй байдаг гэнэ. Говь нутагт бас гантиг гэх мэтийн барилгын материал болор, жонш, зэс, төмрийн хүдэр, гипс, цагаан давс ч бий.

	Говийн байгаль 40 жилийн өмнө ч 400 мянган жилийн өмнө ч иймэрхүү байсан биз ээ. Харин хамгийн их өөр болсон юм гэвэл хүн ард, тэдний амьдрал билээ.

	Говь тал нутгийнхан жилийн дөрвөн улиралд үргэлж нүүдэллэх нь багасаж, суурьшиж эхэлж хөдөө аж ахуйн нэгдлийн бригадууд нь төвлөрч, тохижиж байна. Говийн хүн ардын амьдрал нь байнга дээшилж соёлжиж байгааг урьд нь энд ямар амьдрал байгаад одоо ямар болсныг жирийн нэгэн өвгөний амьдралаар товч үзүүлье.

	Өмнөговь аймгийн Ханхонгор суманд 73 настай өвгөн Данзан гуайнх бий. Данзан 9 настай байхдаа эхээсээ өнчин хоцроод байтал 1903 онд айхавтар зуд болжээ. Чадалтай баян айлууд нүүгээд явжээ. Гэтэл Данзан ах эгч гурвуул 4 ямаагаа үхүүлээд чоно идсэн малын сэг чанаж, шүлтийг нь ууж, мөн үхсэн малын зовлого зөөж авчирч өл хоол залгаж байсан байна. Зун нь дэрсэн толгой, хирс, бор таар, өндөр шарын идээ түүж идэж намар нь бажууна ухаж байтал тэр нь хатчихаад тэмээний хөх түүж идэж байтал мөн тэр нь хатаад дараа нь сондуулын хармаг түүж исгэж ууж байжээ. Данзан 13 настайгаасаа баян Лувсангийнд 10 жил зарагджээ. 5 жил өнгөрсний дараа охин даага өгөхөд магнай хагартал баярлаж гэнэ.

	Данзан төрсөн эгч түүний үр хүүхдийг тэжээхийн тулд айлд зарагдаж явсаар ардын засагтай золгожээ. 33 жилийн өмнө Дулам гэгч ядуу эмэгтэйтэй амьдралаа холбохоор тохирч орон нутагтаа иржээ. Тэгээд 4 ханатай бор гэр барьж, анх удаа биеэ даасан айл гэр болжээ.

	1957 онд Ханхонгор суманд байгуулагдсан «Мандах» нэгдэлд элсэн оржээ. Одоо жилд зөвхөн малын ашиг шимээс нэгдэлдээ олон мянган төгрөгийн орлого оруулж байна. Данзан гуайн идэвхтэй ажиллагааг нэгдэл өндрөөр үнэлж хоёр жил дараалан төлийн аварга цол олгосны дээр баярын бичиг сайшаалын үнэмлэх үнэ бүхий зүйлээр шагнаж сайн малчдын хуралд урьж суулган туршлагыг нь дэлгэрүүлж байдаг юм. Данзан гуай аминдаа 1959 онд 30 малтай байснаа 2 дахин өсгөж одоо 70 толгой малтай болоод байна. Данзан гуайн үр хүүхэд нь өсөж торниж сурч хөдөлмөрлөж байна. Данзан гуай нэг ёсондоо Өмнөговийн амьдралын лавлах гэсэн үг. Орох оронгүй өнчин ядуу явж, цульхирын гурил, гоёогоор хоол хийж айлд зарагдаж залуу насаа өнгөрөөсөн Данзан гуай хувьсгалын жилд өтлөх насандаа жаргаж сууна.

	Түүний нас нь өндөр боловч санаа нь шинэ хүн, үр хүүхэд нь шинэ хүмүүс юм. Данзан гуай:

	 

	«Нараа дагаж явбал даардаггүй

	Намаа дагаж явбал зүдэрдэггүй»

	 

	гэж ярьдаг өвгөний нэг билээ.

	Ханхонгор суманд нэгдлийн ямаа хариулдаг Дагва гэдэг айлынх бий. Эднийх таван хүүхэдтэй. Эхнэр Дугар нь алдарт эхийн II зэргийн одонгоор шагнуулж, олон хүүхдийн тэтгэвэртээ улсаас 600 төгрөг авч байна.

	Ленинградын их сургуулийн багш эрдэмтэн эмэгтэй Л. К. Герасимович Өмнөговиор явахдаа мөн Ханхонгор сумын хоньчин эмэгтэй Цэрэнжаатай уулзаж тэднийд зочилж байлаа. Цэрэнжаа нөхөртэйгөө хүүхэдтэйгээ гурвуул суудаг. Эднийх Өмнөговийн нийт айлуудын адил мөн л гоёмсог, тохитой цэвэрч айл. Ер нь шинэ сонин номууд, радио хүлээн авагч байдаг нь Өмнөговийн айлуудад ерийн зүйл юм шүү.

	Өмнөговийн айл өрхийн 70 орчим хувь нь радио хүлээн авагчтай бараг бүх өрх нь сонин сэтгүүл захиалж уншдаг байна. Говь нутгийн хоньчин, Ленинградын эрдэмтэн энэ хоёр хүүхэн хэзээний танил улс шиг хөгжилтэй ярилцаж суугааг харахад хоёр гүрний хооронд албан ёсны найрамдалт харилцаа тогтоох нэг хэрэг. Харин хүн ардын хооронд иймэрхүү дотно элэгсэг харилцаа тогтоох нь ёстой ах дүүгийн найрамдал юм гэж бодогдоно.

	Говь нутгийнхан өсөж бойжсон, хөгжиж цэцэглэсэн нутгийнхаа амьдралд бахархаж байдаг юм. Говийнхон гоц их ажилсаг, зан сайнтай, говь нутаг, тэр тусмаа Өмнөговь гайхамшигт сонин байгальтай уул ихтэй, ус булаг олонтой юм. 30— 40 жилийн өмнө авто машин айлын гадна зогсоход жолоочийг нь одоогийн огторгуйн нисгэгч ирсэнтэй адил шахам үздэг байлаа. Одоо Говийнхон бэлчээрт байгаа тэмээгээ харахад мотоциклоор явдаг нь бишгүй тохиолдоно. Малаа бүрэн ашиглахгүй байгаа нь нэг талаар муу зүйл боловч энэ бас элбэг аж амьдралын нэг баримт билээ.

	Энэ аймгийнхан бичиг мэддэг, хүүхдүүд нь сургуульд цөм сурдаг, соёл урлаг, гэгээрэл, эмнэлгийн олон газартай болохын зэрэгцээ соёлжих талаар гоц ахисан юм.

	Говийнхон хэзээний цээл сайхан хоолойтой алдарт дуучин олонтой. Айл бүрд шахам морин хуур, товшуур, аман хуур, баян хуур, үндэсний янз бүрийн хөгжимтэй байдаг юм.

	Өмнөговийнхон «Жонон хар» гэдэг хурдан морины домог, газрын хөрсийг алд алдаар урт хонхойлгон алхаж явсан ширмэн хоовонгийн явдал, эр хүн болж зүсээ хувилгаад цуут бөхийг унагааж наадамд түрүүлсэн бяртай хүүхний тухай домог, хангайн ноёдыг үгээр давсан говийн хуульч Сандагийн цэцэн үгийг ярих дуртай» Хангайнхан хуульч Сандагийг

	 

	Урсах усгүй

	Ургах модгүй

	Урьд газрын Сандаг гуай

	Сайн явж ирэв үү

	 

	гэж гэнэт мэндлэхэд нь

	 

	Тасдах таанагүй

	Тавхайлах торомгүй

	Та бүхэн мэнд амар байна уу?

	 

	гэсэн юм гэнэ билээ.

	Жингийн тал тэнг дажгүй өргөдөг. Гүн худгаас ховоо татаж хэдэн зуун малыг услахдаа хангай газрын барагтайхан хөвүүдийг зэрэгцүүлэхгүй эрэмгий чадалтай говийн хүүхнүүдийг улс даяар бахархаж гайхдаг билээ. Говийн хүмүүсийн дотор баатарлаг үйлстэй, бахархах хөдөлмөртэй хүн олон бий.

	1930-аад онд залуучуудын эвлэлийн үүрийн нарийн бичгийн дарга 18 настай охин Бор, хувьсгалын эсэргүү бослогынхонд баригдаад гайхамшигт баатарлаг зоригтой байж элгэн хад руу түлхүүлж амь үрэгджээ. Түүний хөшөөг Цогтцэций суманд босгосон байна.

	Говийнхон үдшийн цагт ажлаа дуусаад Гурвансайханы охины хөтлийн домог, баатар охин Юмжавын түүх зэрэг сонин түмэн зүйлийг ярилцана. Баатарлаг туульс түүх ч ярина.

	Сүхбаатарын сайн нөхөр алдарт партизан Нанзадбаатар Өмнөговийн Манлай суманд төржээ. Энэ нутагт нэг ч биш нэг хэсэг баатар төрсөн юм. Баатарлаг хүмүүсийн тухай хөгшин залуугүй нэмж хасаж их ярина.

	Говийн залуучуудын сонин амьдралыг олон баримтаар хэлж болно. Морийг хазаар хударгаар гоёдог шиг ширээ бөхтэй хүрэн тайлгийг гурамсан улаан бурантгаар гоёж улаан хүрэн тохом тохож өнтэй өвөл ажлаа базаагаад шинийн нэгэнд юм уу, хурал цуглаанд залуучууд тэмээтэй нь морьтонтой ч хамаагүй уралдаж явааг харахад бас л соньхон.

	Галбын говийнхон тэмээнийхээ зүсээр Мандал-Овоогийнхон тэмээнийхээ хэв галбираар, Шанхайн хэцийнхэн мориныхоо хурдаар гайхуулан нааддаг. Гэхдээ говьд зарим өвөл, хавар, хэдэн хоногоор цасан шуурга, нүдгүй улаан шороо тавьж газар тэнгэр нийлэн хүн мал төөрүүлж, гэр, унаа малаас салгах удаа бас бий. Бүх юмыг шатаах шахсан гангийн халуун нар ч гарна.

	Ийм цагт говь газар, хүний чанар, хатуужил тэсвэр, зориг чадлыг шалгадаг. Тэгэхэд бие биеэ бараадаж дуу дуугаа авалцан хүн хүндээ тусалж явах шиг сайхан юмгүй гэж сургадаг. Хэчнээн хэцүү шуурга салхи болдог ч гэсэн Говийнхон говь нутагтаа хязгааргүй хайртай. Говь нутагтаа сайхан аж төрөхийн тул хүч хөдөлмөрөө хайрлахгүй зүтгэдэг юм.

	Говийн хүмүүс үнэхээр зоригт баатарлаг хөдөлмөрч гэдгээ байгалийн хүнд үед бүр ч тод харуулдаг. Чухамдаа баатрын тэмдэг аваагүй боловч Өмнөговьд хөдөлмөрийн баатар гэмээр хүн хэдэн зуугаар тоологдоно.

	1964 оны байдлаар энэ нутгийн хүн амын 40 гаруй хувь нь анхан шатны боловсролтой болжээ. Говийн залуучуудын дотор Жек Лондон, Ги де Мопассан, Т. Драйзер, М. Горький, В. Маяковский, М. Шолохов, Э. Хэмингүэйн зохиол, дэлхийн шилдэг утга зохиолыг уншсан, түүнээ ярих дуртай хүмүүс бишгүй. тохиолдоно. Урьд цагт эрдэмтэйгээс гэвэл бичиг сайн мэдэх Өөлд мээрэн (Дорж) Өлзийноров гүн, Еринтий захирагч, тоо мэдлэгээс гэвэл бүтэмж хаван гэх мэтчилэн хуруу дарж хүрэлцэх хэдхэн хүнийг нэрлэдэг байжээ.

	Энэ аймгийн хөгжлийн нэг онцлог нь шинжлэх ухаан техникийн суурь дээр аж ахуйг хөгжүүлэхэд чиглэж байна. Монголын залуу эрдэмтэд, Зөвлөлтийн мэргэжилтэн нар хамт ажиллаж байгаа эрдэм шинжилгээний газар бий. Жил бүр олон арван залуучууд хувьсгалт залуучуудын эвлэлийн уриалгаар говьд явж усжуулах ажил хийж байна.

	Энэ газрын хөрсөн дээр улаан лооль, өргөст хэмх, тарвас ургадаг юм. Цаашдаа ямар ч жимс ургамал ургах боломж байна гэдэг.

	Энэ аймгийн зөвхөн нэг өдрийн мэдээнээс авч үзэхэд: Хүрмэн суманд 26 дахь айл шинэ гэр барилаа. Хүүхдийн цэцэрлэгийн шинэ барилга эхэлжээ. 20 гаруй хүнтэй гоо зүйн дугуйлан ажиллаж байна. Нэгдлийн тэмээчин Халтар өрөмдмөл худгаас 1000 тэмээ усаллаа. Ноён суманд цахилгаан станцын шинэ барилга барьж байна. Манлай суманд сургуулийн сурагчид Улаан бүч гэдэг радио станц ажиллуулж байна. Аймгийн төвийн 17000 гаруй номтой номын санд хэдэн арван хүн орж ном уншина. Өмнөговийнхон яагаад бусад аймгаас илүү соёлжиж айл бүхний амьдрал нь жигд сайн болов оо гэвэл хүн бүр хөдөлмөрт идэвхтэй оролцдог. Нийтдээ ажилсаг, санаа нийлж хамтарч ажилладгийн үр дүн, айл бүрийн гэр орон, тавил хогшил, хүн бүрийн аж байдлыг аймгийн нам, улс, олон нийтийн байгууллагууд тодорхой анхаарч судлаад тухай бүрд нь арга хэмжээ авдгийн үр дүн юм.

	Зөвхөн жирэмсэн эмэгтэйчүүдийн амрах байр, төрөх газрыг аваад үзэхэд жирэмсэн эмэгтэйчүүд хаа хэн хэн байгаа, хэзээ амаржихыг эмч нар нэр, нутаг усаар нь сумын газрын зураг дээр туг хатган тэмдэглэж хугацаанд нь унаагаар авчирч амраадаг, төрөх газар жирэмсэн эмэгтэйчүүдийн 86-99 хувийг амаржуулдаг, бүх нялх хүүхэд, эхчүүдэд эмнэлгийн тусламж бүртгэлтэйгээр үзүүлдэг заншилтай болжээ.

	Зочид говийн гүүний айраг, хонь үхрийн таанатай мах, газар газрынхаас гоц амттайг магтаж тэмээний сүүг амтархан ууж, говь газрын цэцэглэл хөгжилд нь улам улам их амжилт ерөөж буцдаг нь заншил болжээ.

	Америк, Франц зэрэг орнуудаас ирсэн жуулчид дунд Гурвансайханы Ёлын аманд очиж зугаалахдаа ертөнцийн сонин сайхан газруудын нэг юм гэж шагшин гайхдаг.

	Өмнөговьд очоод цөл газар хаана байна. Элс үзье гэж зарим жуулчид хүсдэг гэдэг. Гадаадын хүмүүс монголын цэнхэр тэнгэр гайхамшигтай цэлмэг гэж бичдэг. Тэгвэл говь газрын тэнгэр бүр ч олон өдөр цэлмэг байдаг. Нар шингэхийн үед говь газар тэнгэрийн хаяа эргэн тойрон бүслүүр солонго татдаг их сонин үзэгдэл бий. Гүн цэнхэр, хөх цагаан, цэнхэр, шар, улбар шар, гүн улаан өнгө хосолж аажмаар замхран бүрэнхий болдог энэ сайхныг ажигласан хүний сэтгэл сэргэж, өдрийн ядаргаа гарах шиг болдог юм. Говьд нар нь шингэхдээ ч гэсэн өнөөдрийн сайхныг илтгэж маргаашийн цэлмэг өдөр болохыг зөгнөдөг.

	Монголын их говь гэж нэрлэгдсэн энэ газраар шинэ амьдрал социалист хөгжил оргилж арван найман аймгийн дундаас онцгой соёлжиж дэгжиж байгааг нь шинэ хүмүүсийн баатарлаг хөдөлмөрийг нь энэхэн өгүүллэгээр хэлж баршгүй.

"АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номын Өмнөх үг:

	 

	БЯЦХАН УНШИГЧИЙН ИХ УТГА ЗОХИОЛ

	 

	Манай хүүхдүүдийн үргэлжийн сайн нөхөр нь ном билээ. Цэцэрлэгийн босгоор алхмагц ном хүүхэд хоёрын агуу их нөхөрлөл тогтдог. Энэ нөхөрлөл шиг мөнх зүйлийг одоогийн манай хүүхдүүд мэдэхгүй. Энэ нөхөрлөлийн ачаар манай хүүхдүүд эрдэмтэй боловсон иргэн болж, эх орондоо аль болох их тусыг хүргэдэг юм. Ном бол манай хүүхдүүдэд ямар нэг гоёлын зүйл биш, харин ус агаар шиг хэрэгцээтэй мэргэн зөвлөгч, дотно нөхөр, ухаант багш нь билээ. «Номд дурлагтун. Ном нь та нарын амьдралыг тэтгэж, санаа бодлын алаг эрээн гогцоог тайлахад тусалж, хүнийг болоод өөрийгөө хүндэлж сургах бөгөөд орчлон хорвоо, хүнийг хайрлах сэтгэлээр зүрх оюунд чинь жигүүр ургуулж өгнө» гэж их Горькийн сургасныг манай хүүхдүүд сэтгэлчлэн мөрддөг юм.

	Монголын ард түмэн бол аливаа ард түмний адил агуу их хүүхдийн зохиолч билээ. Манай хүүхдүүдийн хамгийн дуртай уншдаг зохиолуудыг ард түмэн зохиожээ. Ард түмэн гэгч хүчтэн бий болсон цагаасаа эхлээд хүүхдээ, хойч үеэ хүмүүжүүлэх тухай санаа тавьж мод, чулуугаар чамин гоё тоглоом хийж, уран үгээр үлгэр, дуу зохиож үе улиран улам сайжруулсаар иржээ. Өлгийн дуу, аман үлгэр, баатарлаг туульс, оньсого, зүйр цэцэн үг энэ бүхний зохиосон эзэн нь ард түмэн билээ.

	Ард түмнээс хүүхдэдээ, хойч үедээ бэлэг болгон барьсан хамгийн нандин, хамгийн үнэт зүйлийн нэгэн нь ардын аман зохиол юм. Үнэт нандин энэ бэлэг зөвхөн эгэл гоёл чимэглэлийн зүйлс биш. Энэ бол сэтгэл санааны гоёл чимэг, хөдөлмөр тэмцлийн зэвсэг билээ. Энэхүү зэвсэг маш нарийн хийцтэй ажээ. Жишээ нь ардын дуунууд гэхэд өдий төдий өнгө, хэлбэр, төрөл зүйл буй нь: Өлгийн дуу, тайтгаруулах дуу, баясгах дуу, домнох дуу, тойрон наадах дуу, тоглоомын дуу, хөдөлмөрийн дуу, харууслын дуу, тохуу тоглоомын дуу гэх мэт байна. Дээрх төрөл зүйлийн үг, аялгуу, дуулах маяг цөмөөр өвөрмөц сонин ажээ.

	Монгол мал аж ахуйн орон учраас, монгол хүний малд хайртай сэтгэл хосгүй учраас амьтдын тухай ардын аман зохиолын дэлхий дахины алтан санд монголын ард түмнээс адгуусан амьтдын тухай зохиосон зүйл онцгой сонин хувь нэмэр болж байгаа юм. Морины тухай монгол хүн шиг яруу сайхан зохиол бүтээсэн нь ховор. Монгол аман зохиолын онцгой баатар нь хүн морь хоёр байдаг.

	Нусгай бор хүү, хамуутай бор даага хоёр хэдийгээр харахад дорой боловч агуу их зүрх сэтгэлтэй учраас хамгийг ялагч болон үлгэр домогт гардаг юм. Монгол аман зохиолын жигшүүртэй баатар нь олон толгойтой (15, 25, 75, 95) атгаалжин хар мангас юм. Түүнчлэн орой дээрээ ганц улаан нүдтэй махчин бас орно. Монгол аман зохиолын дүр хэллэг нь өөр хаа ч давтагддаггүй үзэгдэл билээ. Харин үйл явдал, үзэл санаа нь нийт хүн төрөлхтний чанартай зүйл байдаг. Үүгээрээ манай ардын аман зохиол нэг үндэсний хэлбэртэй, нийт үндэстний агуулгатай юм.

	Ард түмний гүн ухааны эрдэнэ болсон зүйр цэцэн үгийн далайг бараг л оломгүй гэж хэлж болно. Энэ далайгаас манай хүүхдүүд хэлд ормогц л хүртэж эхэлдэг. Ер ардын аман зохиол хүүхдийг эхээс төрөхөд нь өлгийн дуугаар эхлэн тосож аваад насан туршид нь ханилан явдаг эрхэм сайн нөхөр нь юм.

	Ардын аман зохиол нь хүүхдийг амьдралд бэлтгэж, ном зохиол унших үүдийг нь нээж өгдөг оюун ухааны суут эх билээ. Ухаант мэргэн тэр эх өлгийн дуу аялж, үлгэр ярьж, зүйр үг хэлж, оньсого таалгаж, хүүхдийн нялх оюуныг хөгжүүлэн баяжуулж өгдөг юм. Тэр эхэд бас хүүхдийг хэлд оруулах ид шидтэй зохиол ч байдаг. «Элээ, хэрээ, галуу гурав» гэсэн үгийг хурдан хурдан хэлэхэд тэр болгон хүүхдийн хэл ээдрэхгүй байж чаддаггүй шиг «гучин хоёр цагаан лонх» тоолоход наад зах нь хүүхдийн амьсгаа хүрдэггүй юм. Гэвч тэр эхийн ачаар тэдний хэл нь зүгширч, амьсгаа нь задардаг юм.

	Бичгийн зохиол гарах хүртэл ардын аман зохиол дангаараа хүүхдэд үйлчилж түүний оюуны орчлонг хэлбэршүүлж байлаа. Бичгийн зохиол үүсэн хөгжиж эхлэхэд ардын аман зохиолын үүрэг бага зэрэг хөнгөрсөн боловч бүрэн чөлөөлөгдсөнгүй билээ. Мянгаад жилийн тэртээгээс аман зохиол, бичгийн зохиол хоёр хослон хөгжиж өнөө үетэй золгохдоо хүүхдийг хүмүүжүүлэх ариун үүргээ хамтран биелүүлж иржээ.

	«Аливаа уран зохиол аман зохиолоос эх авдаг» гэж Максим Горькийн хэлсэн мэргэн үг бий. Монголын уран зохиол, түүний дотор хүүхдийн зохиол нь ардын аман зохиолын ширгэшгүй баян, яндашгүй арвин далайгаас эх авчээ.

	Одоогийн манай хүүхдүүд хоёр янзын гайхамшигт эрдэнийн хууль ёсны эзэд юм. Аман болоод бичгийн уран зохиол, түүн дээр дэлхийн бусад ард үндэстний сонгодог бүтээлийг нэмбэл манай хүүхдүүдийн эрдмийн өмч хөлгүй их далайтай ч зүйрлэшгүй арвин байгаа юм. Хэрвээ хувьсгалын өмнө манай хүүхдүүдэд бусад улс гүрний сонгомол сайхан зохиолууд байтугай өөрийн орны бичгийн хүмүүсийн бүтээл тэр болгон хүртдэггүй байсан бол өнөө үед гачигдал бүрмөсөн арилжээ. Одоогийн манай нөхцөлд дэлхийн ямар ч орны хүүхдийн шилдэг зохиол холын зай, хэлний бэрхшээлийг харгалзахгүйгээр нэвтрэн ирэх боломжтой болжээ.

	Хувьсгалын өмнөх манай хүүхдийн утга зохиолын гол хөдөлгөх хүчин нь ардын аман зохиол байсныг өмнө дурдсан. Гэвч бид бичгийн зохиолыг үгүйсгэж болохгүй юм. Одоогоор бидний мэдэж байгаа монгол уран зохиолын хамгийн хуучин дурсгал болох «Нууц товчоо» 13 дугаар зууны дундуур зохиогджээ. Энэ зохиол хэдийгээр хүүхдийн утга зохиолд бүхэлдээ хамрахгүй боловч хүүхдэд огт хүртээлгүй зүйл гэж үзэх ёсгүй.

	«Нууц товчоо» нь нэгэн төрөл зүйл зохиол биш харин олон янзын зохиол, тэр ч байтугай яруу найраг, үргэлжилсэн үгийн зохиолын цоморлог билээ. Судалгааны дүнгээс үзвэл, «Нууц товчоог» бүрэлдүүлж байгаа олон хэлбэрийн тэр зохиолууд нь гэнэт нэгэн өдөр бий болсон биш ажээ. Эрхбиш уг цоморлогийг хүртэл бичигдсэн олон арван зохиол, түүний туршлагын үр дүнд уг «товчоо» гарсан нь маргаангүй. «Нууц товчооны» дотор хүүхдийн хүмүүжилд тус болох зүйл нэн их байдаг нь түүний хүүхдэд холбогдох шалтгааныг улам тодруулж байна. Одоогоор бид хүүхдийн зохиолыг 13 дугаар зуунд үүссэн гэдэггүй боловч тэр цагт хүүхдэд унших юм байгаагүй гэж хэлэх эрхээ «Нууц товчоонд» алдаж байна. Арван дөрвөөс арван есдүгээр зууны хооронд монголын утга зохиол удаан боловч зогсолтгүй урагшаа явсаар иржээ. Энэ завсар намтар, тууж, товч, дэвтэр, эрих зэрэг том хэлбэрийн зохиолын сонин төрөл зүйл буй болов. Үүний хамтаар дуу, ерөөл, магтаал, үлгэр, туулиуд аман болоод бичгийн хэлбэрээр зэрэгцэн хөгжсөөр байв. Эдгээр олон төрлийн зохиол дотор хүүхдийн зохиол олон байлаа. «Саран хөхөөний тууж», «Молон тойны намтар», «Бигармижид хааны тууж» зэрэг гол төлөв Энэтхэг, төвөдийн бурхан шажны нөлөө бүхий зохиолууд нь хүүхдийг хүмүүжүүлэхэд ашиглагдаж байлаа.

	Ер нь тэр үеийн хүүхдийн зохиолын уран сайхны онцлог нь голдуу сургаал номлолын чиглэлтэй уран зохиолын шинжийг хадгалж байсан юм. Тэр нь ч цаг үеэ олсон, амьдралтай өнгө аяс нь зохицсон зүйл байлаа. Харин 19 дүгээр зууны эцэс, хорьдугаар зууны эхээр монголчуудын нийгмийн ухамсарт их өөрчлөлт гарч, тэр нь уран зохиолоор илрэн үзэгдэх болжээ. Энэ үед «Үг», «Гомдол» зэрэг шинэ төрөл зүйл их дэлгэрч «Хавханд орсон зээрийн үг», «Хоточ нохойн гомдол», «Ижлээсээ салсан ингэний гомдол» гэх мэт сонин зохиолууд гарчээ. Эдгээр нь амьдралын шударга бус байдлыг шүүмжлэх хандлагатай байлаа. Гэхдээ илэрхий хурцаар шүүмжлэн хэлдэг шүүмжлэлт реализмын дөнгөж босгон дээр ирээд байсан тул зөвхөн «үглэх», «гомдоллох» маягаар санаагаа илэрхийлж байсан юм. Арван дөрөвдүгээр зуунаас хойш манай хүүхдийн утга зохиолд орчуулгын уран зохиол зонхилох байртай болж иржээ. Хэдийгээр хүүхдэд зориулсан, эсвэл зориулагдаагүй боловч хүүхдийн сэтгэхүйд нийцэх зохиолууд гарсаар байсан ч хүүхдэд хүргэх нь бага байлаа. Учир нь бичиг мэддэг хүн цөөн, ядуу хүний хүүхэд олон, тэдэнд ном заах, унших хүн ховор байсны уршиг билээ. Нөгөөтээгүүр эгэл ард түмнийг харанхуй бүдүүлгээр барьж байх гэсэн харгис нийгмийн гав гинжинд хүлэгдэж хүүхдийн уран зохиол олигтой хөгжихгүйгээр барахгүй бий болсон цөөн бүтээл нь хүүхдэд олддоггүй байлаа. Иймд бичгийн зохиолын нөлөө нь аман зохиолынход эхний байраа тавьж өгөөд хоёр дахь суудалд шилжсэн байна.

	1921 онд манай эх орон, ард түмний хувь заяаг шинэ нийгэм, шударга ёстой холбож өгсөн ардын хувьсгал ялан мандав. Ардын хувьсгалаар урган цэцэглэсэн үй түмэн гайхамшигт цэцгийн нэгэн нь хүүхдийн утга зохиол мөн. Шинэ үеийн монголын хүүхдийн утга зохиол нь чанар агуулга өнгө цогцоороо урьдахаас огт өөр юм. Манай шинэ үеийн хүүхдийн утга зохиол хувьсгалаар төрж, хувьсгалтай хамт хөгжсөөр ирлээ. Шинэ нийгэм маань хүүхдийн төлөө урьд хэзээ ч үзэгдээгүй их анхаарал халамж тавьдаг онцлогтой билээ. Иймээс ардын хувьсгалын жилд манай ард түмэн хойчийг залгамжлагч үр хүүхдүүддээ хамаг сайн сайхнаа зориулсаар ирлээ. Ардын хувьсгал манай хүүхдүүдийг эрдэмтэй номтой, эрүүл чийрэг, зан байдал сайтай, авьяас билэгтэй болголоо. Энэ бүхэнд манай хүүхдийн шинэ утга зохиолын ач гавьяа зүй ёсоор орсон юм.

	Монголын шинэ үеийн хүүхдийн уран зохиолыг Дашдоржийн Нацагдорж үүсгэж билээ. Монголд анх удаа пионерын байгууллага бий болоход Д. Нацагдорж «Пионерийн дуу» зохиов. Энэ бол 1924 он байлаа.

	 

	«Бүхий олон багачууд аа

	Бүрхсэн улаан цэцэрлэгтээ

	Бүрийн шинээр үүсгэсэн

	Бүжиг наадмаар наадацгаая

	Бэлхэн ээ»

	 

	гэж энэ дуу эхэлдэг юм. Цоо шинээр үүсгэсэн бүжиг наадмаа хувьсгалын улаан цэцэрлэгтээ монголын түмэн үрс наадаж эхэлснээс эдүгээг хүртэл манай өсвөрийн багачуудын сүлд дуу болсоор ирсэн энэ зохиолд

	 

	Ариун улаан цусандаа

	Ардын хувьсгалыг шингээж

	Ариун уураг тархиндаа

	Ашдын боловсролыг хөгжүүлье

	Бэлхэн ээ

	 

	гэсэн гайхамшигтай уриа байдаг юм. Хувьсгалтай үе чацуутан хэн боловч энэ дууг дуулсаар их амьдралын босгоор алхаж орсон нь лавтай. Иймээс энэ дуу манай хүмүүсийн хэнтэй нь ч үе нас чацуу юм.

	 

	Биелсэн эрдэмд боловсорч

	Баатар хувьсгалыг залгамжилъя

	Бэлхэн ээ.

	 

	гэж өнөөдөр ч гэсэн Д. Нацагдорж өсвөрийн үеийнхнийг уриалж, тэд нь ч энэ урианд зоригжин хувьсгалын анхдугаар зуун жилийн хоёр дугаар хагастай сэтгэл зориг төгөлдөр золгож байна.

	Д. Нацагдорж «Миний нутаг», «Пионерын дуу», «Хэнз хурга», «Алс газар сурахаар явагч», «Миний эжий», «Эрүүл пионер», «Октябр», «Од» зэрэг яруу найраг, «Хуучин хүү», «Соёлыг гайхав», «Шувуун саарал» зэрэг үргэлжилсэн үгийн зохиолуудаараа манай шинэ үеийн хүүхдийн уран зохиолын тулганы чулууг тавьжээ.

	Д. Нацагдоржийн адил хүүхэд багачуудад авьяас билгээ зориулсан манай ахмад зохиолчид олон бий бөгөөд тэдний тэргүүн эгнээнд Ц. Дамдинсүрэн, С. Буяннэмэх, Д. Цэвэгмэд, Д. Сэнгээ, Ч. Лодойдамба, Ч. Ойдов, П. Хорлоо, Ц. Уламбаяр, Ч. Лхамсүрэн, Л. Бадарч, Б. Бааст, Т. Тарва, Б. Ринчен, Д. Даржаа нарыг дурдах ёстой.

	Ц. Дамдинсүрэнгийн «Буурал ээж минь», «Пионерын зуслан», «Хоёр настай Ро», «Гологдсон хүүхэн», «Хоёулаа миний хүү», «Хоёр цагаан юм» зэрэг зохиолууд. С. Буяннэмэхийн шүлгүүд, ялангуяа «Бор бор болжмор» гэдэг нэрээр саяхан тусгай хэвлэгдсэн өгүүллэгүүд гуч дөчөөд оны үеийн манай хүүхдийн утга зохиолын томхон ололтууд байлаа.

	Гучаад оны манай хүүхдийн утга зохиолд онцгой гавьяа байгуулсан зохиолч бол Дондогийн Цэвэгмэд билээ. Түүний бичсэн «Хоньчин Найдан», «Болд Самбуу хоёр», «Сурагч Ганбат» зэрэг туужууд гучаад оны хүүхдийн уран зохиолын сор болж үлдэв. Эдгээр зохиолын ач нөлөөний тухай ярихад Д. Цэвэгмэдийг Д. Нацагдоржийн хэмжээнд аваачиж үзэхээс өөр аргагүй юм. Эдгээр зохиол хэл найруулга, дүрслэн үзүүлэх арга барил, үзэл санаагаараа онцгой шинэ үзэгдэл байв. Шашны балар суртлаас зайлж, гэгээрэл боловсролын замд орохыг уриалж, соёл боловсролын агуу гайхамшгийг романтик маягаар нээн үзүүлсэн энэ зохиолууд Д. Нацагдоржийн

	 

	Алсын их улирлыг

	Авцгаах багачууд мөн өө

	 

	гэж бичсэнийг хэрэгжүүлэгчийн түрүүчийн дүр зураг болжээ.

	Дөч тавиад оны үед хүүхдийн утга зохиолд их бүтээл хийсэн зохиолч гэвэл П. Хорлоо, Ц. Уламбаяр, Б. Бааст, Ч. Лхамсүрэн, Ч. Лодойдамба, М. Чимэд, Д. Даржаа, Л. Бадарч, Ч. Ойдов, Ө. Баасанжав, Д. Мягмар нар юм. М. Чимэдийн «Цагаан тэмээт өлзий», Д. Даржаагийн «Алмасан хууртай хүүхэн», Ч. Лхамсүрэнгийн «Хүрэн морь» зэрэг туульсын зохиол, П. Хорлоогийн «Хар унага», Ц. Уламбаярын өгүүллэгүүд, Л. Бадарчийн «Хүжийн гал», Б. Баастын амьтны тухай өгүүллэгүүд, М. Гаадамбын өгүүллэгүүд нь манай хүүхдийн дуртай ном болж, эдүгээ зарим нь олдохгүй ховорджээ. Эдний нэлээд нь сурах бичигт орсон юм.

	Тавиад оны эхээр хүүхдийн утга зохиолыг баяжуулагсад нь Ч. Лодойдамба, Ч. Ойдов нар билээ. Ч. Лодойдамба «Алтайд» гэдэг адал явдалт роман бичиж зөвхөн хүүхдийн уран зохиолоор барахгүй нийт утга зохиолд шинэ төрөл зүйл үүсгэв. «Алтайд» роман нь уншигчдад үзүүлсэн нөлөөгөөрөө хүүхдүүдэд их тус болсон нь лавтай. Ер нь уул зохиол бичлэгийн арга хэлбэр, өнгө зүсээрээ хүүхдийн утга зохиолын хууль зүйд илүү ойр болсон юм. Мөн Ч. Лодойдамбын «Манай сургуулийнхан» гэдэг тууж хүүхдийн уран зохиолд шинэ хуудас нээсэн байна.

	Хүүхдийн жүжиг бий болгоход «Алиа Тогмид» зэрэг жүжгээрээ Ч. Ойдов их гавьяа байгуулсныг дурдах ёстой. Ч. Ойдовын «Долоодой хүү», «Жаргалыг хүссэн Мөнхөө» зэрэг жүжгүүд ч гэсэн хүүхдийн уран зохиолд мэдэгдэхүйц нөлөө үзүүлж билээ.

	Эх оронч баатарлаг үйлсийг тусгасан «Аюуш» туужаараа Д. Сэнгээ, «Энх тайвны манаа» туужаараа Ц. Уламбаяр нар хүүхдийн утга зохиолд үнэтэй хувь нэмэр оруулсан юм.

	Тавь жараад оны үед манай хүүхдийн уран зохиол нийт утга зохиолын ерөнхий бүрэлдэхүүнээс бие даан хөгжих чиглэлд оржээ. Өөрөөр хэлбэл манай хүүхдийн уран зохиол төрөлжиж биеэ даах замд гарч, зүс царайгаа улам улмаар төлөвшүүлэн бүрэлдүүлж, дуу хоолойгоо жигдлэх үйл явцад оржээ. Хүүхдийн зохиолоор дагнан ажилладаг зохиолчид ч бий болжээ. Тэдний ууган нь С. Содномдорж билээ. Түүний бичсэн гол төлөв шүлэглэлт зохиолууд болох «Норовын намтар», «Сэрж Серёж хоёр», «Дугаар ангийн Дугар», «Тахир тав, махир хоёр» зэрэг нь хүүхэд багачуудад танил болжээ. Д. Содномдорж, «Аз жаргалын эрэлчин» гэдэг дуурь, «Навсайдамба, түүний нөхөд» гэдэг шүлэглэсэн тууж зэрэг том хэлбэрийн сайн зохиолууд бичжээ. Д. Содномдоржийн араас жагссан хүүхдийн зохиолчид дотроос Ж. Дашдондог, Г. Сэсмээ, Ч. Лувсандэндэв, Р. Ядмаа, О. Цэндсүрэн, Т. Жамьянсүрэн нарыг дурдалтай.

	Тавь, жараад оны хүүхдийн утга зохиолд өөр нэг тэмдэглэлт зүйл гэвэл хүүхдийн утга зохиолын онолын асуудлуудыг боловсруулах хандлага гарсан явдал бий. Хэрвээ дөчөөд оны үед хүүхдийн номын тухай шүүмж алдаг оног гарч байсан бол тавь жараад оны үед хүүхдийн уран зохиолын асуудлыг олон талаас нь өргөн тавьсан өгүүлэл, шүүмж, тогтмол гардаг болж 1960 оноос эхлэн хүүхдийн зохиолч, багш нарын хамтарсан онолын бага хурал тогтмол хийж, хүүхдийн утга зохиолын асуудал хэлэлцдэг болжээ. Үүнийг санаачлагч нь Гэгээрлийн яам, түүний хэвлэлийн хэлтэс юм.

	Хүүхдийн утга зохиолын онолын асуудлаар П. Хорлоо, Н. Жамбалсүрэн, Б. Бор, Л. Түдэв, Д. Мягмар, Ч. Лувсандэндэв, Д. Содномдорж зэрэг хүмүүсийн нэлээд өгүүлэл нийтлэгджээ. 1970 онд хүүхдийн уран зохиолын ном хэвлэлийн номзүй тойм хоёр дэвтэр (Ч. Лувсандэндэв эмхэлсэн) хэвлэгдэн гарлаа. Хүүхдийн утга зохиолыг их дээд сургуулиудад биеэ даасан хичээл болгон зааж, оюутнууд дипломын ажил хийх болжээ. Энэ бүхэн нь хүүхдийн уран зохиолын хөгжилд мэдэгдэхүйц ахиц гарч байгаагийн жишээ мөн.

	Хүүхдийн утга зохиол сүүлийн жилүүдэд төрөл зүйлийн хувьд ихээхэн баяжиж байна. Дөчөөд он, тавиад оны эхээр хоёр гуравхан туужийг хүүхдэд хамруулан нэрлэж байсан бол тавь жараад онд Н. Надмидын «Залуу аялагчид», Д. Намдагийн «Алим», С. Дашдооровын «Сэргэлэн багачууд», Л. Түдэвийн «Мөнхийн ус», Д. Мягмарын «Балын амт», Д. Гармаагийн «Хөгжилтэй туужууд» зэрэг олон тууж хэвлэгджээ.

	Хүүхдийн утга зохиолд үнэнчээр үлдсэн ахмад зохиолчдын дотроос М. Чимэд «Шар цамцат», П. Хорлоо «Нарны туяанд» гэдэг туужууд бичив. Мөн Б. Ринчен «Заан залуудай», Ө. Баасанжав «Алтан хараацай» зэрэг роман бичлээ. Эдгээр нь хүүхдийн утга зохиолд том хэлбэр байр сууриа эзэлж, их алхам хийж буйн шинж юм.

	Манай хүүхдийн утга зохиол эх орныхоо хилийг алхаж, харь орны олон багачуултай ярилцаж, тэдэнд монгол нутаг, монгол хүүхдийн амьдралыг үнэн мөнөөр нь таниулж байна. Энэ бол манай амжилтын бас нэг баталгаа юм. Зөвхөн ЗХУ-д Д. Сэнгээгийн «Түүдгийн дэргэд», М. Гаадамбын «Тал дахь сургууль», Л. Түдэвийн «Ойн түймэр», Н. Надмидын «Сүхбаатар», хэсэг зохиолчдын «Чи ард түмний төлөө амьдарч байна» гэдэг түүвэр зохиол тусгай ном болж олон мянган хувиар хэвлэгджээ.

	Манай хүүхдийн утга зохиол ийнхүү өдрөөс өдөрт хөгжин, цээл сайхан дуу хоолойтой, улам олон уншигчидтай болж байгааг ардын хувьсгалын тавин жилийн ойн босгон дээр тэмдэглэн хэлэхэд бахтай байна.

	Манай хүүхдийн утга зохиолыг хөгжүүлэхэд хүүхдийн тогтмол хэвлэл их үүрэг гүйцэтгэснийг нэмэн дурдъя. 1926 онд монголын хүүхдийн анхны тогтмол хэвлэл «Залгамжлагч» сэтгүүл хэвлэгдэх болсноос эхлээд хүүхэд, хэвлэл, зохиолч гурвын нөхөрлөл маш дотно болж, хүүхэд зохиолч хоёр хэвлэлийн хуудсан дээр байнга уулздаг болжээ. 1943 оноос «Пионерын үнэн» сонин хэвлэгдэх болж хүүхдийн уран зохиолын бас нэг дайчин индэр нэмэгдэв. Эдгээр хэвлэлийн хуудас дамжиж манай хүүхдийн нэрт зохиолч олноор төрөв.

	Уншигч танаа толилуулан буй энэхүү дэвтэр бол ерийн нэг ном биш манай хүүхдийн уран зохиолын хагас зууны он дарааллын бичиг, хагас зууны тайлан юм. Энэ номд хувьсгалаар төрж өссөн манай хүүхдийн шинэ уран зохиолын шилдэг бүтээлийн дээжээс оруулжээ. Энэ номоос манай хүүхдийн уран зохиолын ололт амжилтыг олж харах биз ээ гэж бид найдаж байна. Нөгөөтээгүүр энэ бол манай гарах ёстой уулын эцсийн буюу хамгийн өндөр оргил биш тул одоогийн шаардлагын өндөрлөгөөс харахад учир дутагдалтай зүйлүүд ч байна байх. Манай хүүхдийн утга зохиолын өмнө сүрлэг өндөр даваа байсаар байна. Тэр даваан дээр гарахад дахиад бас нэгтэй учрах нь лавтай. Бид урагшаа явж байгаа учраас үүнд гайхах, үүнээс шантрах явдал үгүй юм. Бид хувьсгалтайгаа хамт, ард түмэнтэйгээ хамт коммунизмын агуу их туяат оргилд хүрэхээр явж байна.

	Бид коммунизмын оргил байлдан дагуулах суут их хойч үеэ бэлтгэхэд уран зохиолоороо хичээн зүтгэнэ.

	Монголын үрс түм бум болж, суу билэг нь дөрвөн зүг, найман зовхист дэлгэртүгэй.

	 

	Л. Түдэв

